
Говор на амбасадорот на САД Филип Рикер на 

Единаесеттата годишна Конференција на Македонската берза 

“Меѓународни и регионални економски предизвици” 

Како што беше кажан на 30 април, 2010 година 

 

Министере Дјанков, истакнати гости, ми претставува задоволство и чест да присуствувам 

на Конференцијата и да учествувам на панел дискусијата за Меѓународни и регионални 

економски предизвици. Би сакал да се заблагодарам на Македонската берза и на главниот 

извршен директор Иван Стериев како домаќини на овој значаен форум на кој ќе се 

дискутира за економијата на Македонија, но и што ни дадоа идеален изговор да поминеме 

еден викенд во Охрид. 

 

Оваа недела се вратив од САД, и последните десет дена ги поминав во Њујорк каде во 

фокусот беше темата за финансиските пазари. Таму, на Менхетн, бидејќи претседателот 

Обама зборуваше за клучните прашања од финансиските реформи, фокусот целосно беше 

посветен на прашањето какви практични мерки може да се преземат за да се решат 

основните проблеми кои доведоа до економската кризата. Без јасни правила и добри 

искуства, луѓето нема да имаат доверба во системот – а тоа ни штети на сите нас. Иако 

кризата во Македонија беше помалку драматична од таа во мојата земја, претседателот 

Обама точно идентификуваше еден релевантен факт: “…нашиот систем функционира – 

нашите пазари се слободни – само кога постојат основни заштитни мерки против 

злоупотреби, мерки со кои може да се провери дали има претерувањата, и кои ќе 

гарантираат дека е попрофитно да се почитуваат правилата на играта отколку да се 

измами системот”. 

 

Со нетрпение чекам да ги слушам моите ценети колеги на панел дискусијата и ми 

претставува задоволство што денес ќе споделам мислења во врска со неколкуте економски 

предизвици со кои се соочува Македонија. Особено би сакал да разговараме за начинот 

како вие учесниците во оваа конференција, како бизнис и финансиски лидери, може да и 

помогнете на Македонија да ги надмине овие предизвици.  

 

Јас сум долго време проучувач и обожавател на пазарите на капитал; Wall Street е дел од 

мојот живот уште од детството. Мојот дедо беше член на Берзата во Њујорк и кога бев 

студент, пред да ги започнам студиите за магистратура, работев едно лето во неговата 

фирма.    

 

Македонската берза е многу важен поттик за растот уште од 1996 година, кога за прв пат 

заѕвони берзанското ѕвонче. Соединетите Држави, преку помошта што ја даваат, 

придонесуваат за унапредувањето на Берзата. Првиот проект на УСАИД со МБ беше 

Проектот за развој на капиталните пазари што изнесуваше 1, 35 милиони долари преку кој 

се набави компјутерски хардвер што и помогна на МБ да се трансформира од телефонско 

тргување на автоматизирано тргување. Овој проект исто така обезбеди техничка поддршка 

при подготвувањето на закон за хартии од вредност, закон за инвестициони фондови, и 

гаранции за компании. Ние го продолживме овој холистички пристап за поддршка на 

пазарот со тоа што потрошивме 2,5 милиони долари да и помогнеме на МБ да развие 

капитални пазари. За време на последниве три години го промовиравме спроведувањето 

на искуства за добро корпоративно управување меѓу македонските компании, помогнавме 

да се зголеми транспарентноста во финансискиот пазар, и  го подобривме пристапот до 

капитал. Ние обезбедивме директна техничка поддршка за македонската Комисија за 

хартии од вредност за да се подобри финансиското известување и доставувањето на 

информации, кои заедно помогнаа за зголемувањето на довербата на инвеститорите.  

 

Финансиските институции и пазарите низ целиот свет доживеаја многу немири во 

последниве две години. Ова ја истакна потребата за владите и пазарите да почнат да 

работат со взаемна доверба и соработка, а не со недоверба и натпреварување. Како што 

претседателот Обама истакна минатата година, тоа што го научивме од падот на 

глобалната економија е дека пазарот е најефикасниот механизам за создавање на 

богатство и за распределување на ресурси, но ако пазарот е комплетно нерегулиран, без 

промислени рамки преку кои би се насочила креативната енергија, тогаш таа – и нејзините 

клиенти – може да завршат многу лошо.  

 

Задоволен сум што гледам дека МБ има голема поддршка од вашата влада, вклучувајќи го 

учеството на високи владини претставници на оваа конференција. Се разбира, бизнисот 

има потреба да и се обрати на владата за таа да обезбеди нешто повеќе од само 

администрација и регулативи. Бизнисот исто така се обраќа до владата за таа да обезбеди 

упатства, безбедност, и средина која оозможува успех. За ова е потребно нешто повеќе од 

локална политика, етничка политика, или партиска политика. За ова е потребна политика 

чија цел е прогресот, тука станува збор за одење напред  за да се стигне таму каде што 

треба за да се дојде до пазари, да се привлечат инвестиции, и да се фокусира на бизнис. За 

да се случи ова, гласот на бизнисот треба да се слушне и бизнисот треба да има лидери.  

 

Како мала, отворена економија, првиот чекор што Македонија треба да го направи е да се 

движи напред кон евро-атлантската интеграција. Ова била искажаната цел на 

последователните влади на Македонија, и на барање на Македонија, ние сме ја 

подржувале таа цел. Јас и многу други луѓе сме го потенцирале ова и порано: бизнисите ја 

препознаваат вредноста на членството во НАТО. Тоа е знак за стабилност. Иако нема 

гаранции за просперитет, членството во НАТО помага да се создадат услови за успешен 

бизнис.  

 

Истото важи и за членството во ЕУ, а ова може да се види од искуството на соседот на 

Македонија, Бугарија. Според една студија спроведена во 2009 година од Институтот на 

Луксембург за европски и меѓународни студии, членството во ЕУ донесе голем економски 

стимул за бугарската економија. Додека не удри кризата во 2008 година, Бугарија имаше 

раст од повеќе од 20% директни странски инвестиции и доживеа стабилност на валутата 

без преседан.  

 

Пораката е јасна, и мислам дека луѓето во Македонија го разбираат ова: членството во 

НАТО и напредокот кон членството во ЕУ значат просперитет. Соединетите Држави, кои 

обезбедија помош во износ од речиси една милијарда долари и неизмерлив политички 

капитал за да успее Македонија, сакаат да ја видат Македонија на масата на НАТО. 

Меѓутоа, Соединетите Држави не можат наместо вас да го решат прашањето за името. 

Додека од владите на Македонија и на Грција очекуваме да обезбедат лидерство за да го 

решат овој спор, свесни сме дека сами не можат да го постигнет тоа. Гласот на бизнисот – 

вашиот глас – мора да биде дел од јавната дискусија. 

 

Како луѓе од бизнисот, сите вие сте инвестирани во успехот на Македонија, во иднината  

на земјата во евро-атлантското семејство на нациите. Би рекол дека секој од вас има нешто 

што може да му биде загрозено.  ,  Треба да покажете лидерство во решавањето на 

хиперболата, на недоразбирањето и на стравот што го замаглуваат решавањето на 

прашањето за името. Ова прашање може да се реши без да влијае врз личните прашања 

како што се идентитетот и наследството. На ова мислам кога зборувам за политика 

базирана врз желбата за прогрес – да се постават резултатите над хиперболата, а акцијата 

над стравот.  

 

Навидум, може да ви изгледа дека нема многу заеднички нешта меѓу Македонската берза 

и Охридскиот рамоквен договор, за разлика од преубавото езеро зад мене. Меѓутоа, токму 

овој договор, потпишан од САД и ЕУ, и поддржан од ОБСЕ и НАТО, ја стави Македонија 

на патот кон членството во најголемата и најуспешната алијанса во историјата, и кон 

членството во Европската Унија, и двете многу важни за напредокот на Македонија. 

 

За Соединетите Држави, Рамковниот договор има дополнително значење. Како граѓани на 

САД ние чувствуваме дека имаме посебна врска со вашата земја, можеби најмногу поради 

разновидноста на религиите, а јазиците и искуствата во вашата земја. Исто така, сметаме 

дека економскиот успех на оваа земја директно е поврзан со  вашиот успех како  мулти-

етничката и мулти-конфесионалната демократија. 

 

Рамковниот договор обезбедува основа за напредокот на Македонија кон НАТО и кон ЕУ. 

Затоа Соединетите Држави и нашите пријатели од меѓународната заедница продолжуваме 

да го поддржуваме договорот, и затоа не поддржуваме повици за нови договори или 

алтернативни договори. Рамковниот договор не е проста задачка што може да се 

штиклира како завршена, или пак начин да се добиет фотеља во Владата.  Сржта на 

Рамковниот договор подразбира инклузивност, при што секој е вклучен, има можности и 

глас што се слуша со почит. Ова се долготрајни цели, и тоа значи Охридскиот договор – 

како идеалите врз кои беа формирани Соединетите Држави, и кои се дел од нашиот устав 

– тоа е постојан процес, водилка која треба да се следи на патот кон уште постабилна и 

попросперитетна земја. И двата документа утврдуваат еден идеал за посовршено 

општество и бизнис средина, каде сите граѓани се сигурни дека  нивните права  се 

почитуваат, тие имаат целосна и рамноправна улога во одредувањето на иднината на 

нивната земја. На ова мислиме кога зборуваме за “духот на Охридскиот договор,” и тоа 

влијае врз економијата на земјата и на регионот.  

 

Успехот се гради со вклучување на сите луѓе во економијата. Ова беше дел од пораката на 

еден друг американски претседател кој, исто како и Барак Обама, ја распозна моќта на 

чевечкиот дух и потребата да се изгради просперитет за сите нас. Во својот прв говор по 

повод неговата инаугурација, Роналд Реган изјави дека цел на неговата администрација е 

да се постигне “здрава, силна економија која ќе расте и ќе обезбеди рамноправни 

можности за сите американци без никакви бариери кои ќе произлезат како резултат на 

нетрпеливост и дискриминација. ” 

Зборувајќи сред периодот од Втората светска војна и 2008 година, кога се случи 

најголемата рецесија во период од 60 години, претседателот Реган знаеше дека 

долготрајниот просперитет беше заедничка појава за целата нација, бидејќи просперитетот 

бара ослободување на талентите на целиот народ. Ова признание, дека инклузивноста 

носи плодови е тоа што води до политика која дава резултати.  

 

Секако дека има докази за некаков постигнат прогрес во Македонија. Рангирањето на 

земјата од Doing Business на Светската банка, потенцирано за време на состаноците на 

Светката банка минатата недела обезбедува силни докази за потенцијалот на земјата. 

Меѓутоа, вистинските резултати на светско ниво и понатаму ќе бидат недофатливи 

доколку не се направат вистински реформи, што ги надминуваат легислативата или 

најавите.  

 

Јас долго време лобирам дека Македонија е земја на талентирани и способни луѓе со 

општи диспозиции да придонесат за бизнисот. Меѓутоа, многу од пречките за за 

просперитет не доаѓаат надвор од границите на земјата, туку од внатре. На пример, 

мешањето во работата на судството и понатаму продолжува. Ова беше причина што во 

изминативе неколку недели предизвика загриженост во Вашингтон за време на моите 

дискусии во врска со Македонија. Неизвесноста во функционирањето на судството 

никогаш нема да се компензира со евтината работа и придобивките од даноците.  

 

Исто така, недостигот на здрав политички дијалог ја попречува Македонија да добие 

можности за успех. Постојат многу сериозни прашања со кои земјата се соочува, а на 

некои од нив веќе сум се осврнал и за кои ми поставувале прашања секој ден. Всушност, 

повеќето фактори кои влијаат врз бизнис клима и можностите за инвестиции, вклучувајќи 

го квалитетот на образованието, законите и регулативите за оданочување, и степенот до 

кое владата конзистентно ги спроведува, независноста на судството и довербата во 

правниот систем повикуваат на одговорна јавна дискусија. Истото важи и за одлуките за 

распределување на јавните фондови. Ова е начинот на кој сето тоа се спроведува во евро-

атлантската заедница.  

 

Денес зборував за тоа колку е важно за Македонија да биде во НАТО и да се движи кон 

ЕУ, за важноста на Охридскиот рамковен договор и за духот на пристапувањето кон овие 

цели и кон просперитетот во целина, како и за прашања како што е правната држава и 

политичкиот дијалог, кои претставуваат внатрешна закана за просперитетот на 

Македонија. Но, исто така зборував и за политиката која постигнува резултати. Знам дека 

многу луѓе, вклучувајќи ги и оние во светот на бизнисот, веруваат дека овие се нестварни 

поими што се дел од речниците на неколку високи функционери и членови на 

меѓународната заедница. Сосема неточно.  

 

Дозволете ми да бидам јасен:  Овие прашања се ваши прашања, и тоа секое од нив. Без 

разлика колку често ме прашуваат, јас можам само да ги презентирам позицијата и 

советот на мојата влада, дури и кога тие не се тоа што повеќето би сакале да го слушнат. 

Медиумите секогаш го дискутираат тоа што јас и моите колеги го кажуваме како одговор 

на нивните прашања. Треба вас да ве прашуваат каква иднина сакате за Македонија. Како 

мислите дека проблемите треба да се решат, и да донесат одлуки во согласност со вашето 

мислење. Вие, како лидери и луѓе од бизнис заедницата имате одговорност да го кренете 

својот глас и да барате резултати. Никој не е поподготвен:  вашите акционери и одбори 

бараат совршенство, и вие давате се од себе за да ги задоволите нивните барања. Моќта на 

бизнисот во смисла на постигнување на резултати е јасно видлива тука во Македонската 

берза, како што јасно гледаме еден исклучителено успешен проект кој започна само со 19 

фирми. Како и сите нас кои живееме во 21-виот век, Македонија со соочува со вистински 

предизвици. Наредните неколку месеци се критични за одредувањето на резултатите кои 

ќе се постигнат во следната декада или повеќе. Сега е време кога бизнис заедницата во 

Македонија треба да ја исполни својата раководна улога.  

 

 

 

 


